
Acord de la Mesa del Parlament pel qual s’aprova la versió en occità (aranès) de la Llei 2/2022, del 3 de març, del Fons Complementari de Riscos de la Generalitat de Catalunya.
De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 7 de juny de 2022 ha aprovat la versió en occità, en varietat aranesa, de la Llei 2/2022, del 3 de març, del Fons Complementari de Riscos de la Generalitat de Catalunya (200-00001/13), aprovada pel Ple del Parlament en la sessió tinguda el dia 23 de febrer de 2022 i publicada en el Butlletí Oficial del Parlament de Catalunya número 251, del 3 de març de 2022, i en el Diari Oficial de la Generalitat de Catalunya número 8620,del 7 de març de 2022 (versió que incorpora la correcció d’errades publicada en el Butlletí Oficial del Parlament de Catalunya número 257, del 10 de març de 2022), el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.
Palau del Parlament, 7 de juny de 2022
El secretari primer	La presidenta
Ferran Pedret i Santos	Laura Borràs i Castanyer


Lei deth Hons Complementari de Risqui dera Generalitat de Catalonha
Preambul
I
Eth principi d’indemnitat en relacion ar exercici de foncions publiques compòrte que cap de servidor public non se pogue veir perjudicat coma conseqüéncia der exercici legitim deth cargue public qu'aucupe. Aguest principi a estat assolidat pera jurisprudéncia dera Cort suprèma, que, ena Senténcia deth 8 de junhsèga de 2020, entre d’autes, li autrege caractèr generau en tot establir qu'eth principi d’indemnitat o rescabalament non se limite sonque as còssi e fòrces de seguretat, mès que s’esten a toti es trabalhadors publics, en tant que se configure coma inerent ath sens esturmentau de tota administracion, ena mesura qu'es que servissen non actuen en interès pròpri mès en interès public, en interès de toti.
En conclusion, coma senhale era Cort suprèma, s'es servidors publics patissen un mau o perjudici ena prestacion deth servici, sense que i age culpa o negligéncia, an d’èster rescabaladi. Aguest principi ei recuelhut per article 14.f deth tèxte rehonut dera Lei der estatut basic deth trabalhador public, aprovat peth Reiau decrèt legislatiu 5/2015, deth 30 d’octobre, que de manèra exprèssa includís, entre es drets individuaus des trabalhadors publics, eth dret ara defensa juridica e ar emparament dera Administracion enes procediments que se seguissen deuant quinsevolh orde jurisdiccionau coma conseqüéncia der exercici des sues foncions.
En encastre dera Generalitat de Catalonha e damb era madeisha fin, er article 9 dera Lei 7/1996, deth 5 de junhsèga, d’organizacion des servicis juridics dera Administracion dera Generalitat de Catalonha, dispòse qu'er avocat dera Generalitat pòt assumir era representacion e era defensa des membres deth Govèrn, des nauti cargues e des foncionaris e trabalhadors publics dera Administracion dera Generalitat e des sòns organismes, sigue quina sigue era sua posicion processau, quan es procediments se seguissen per actes o omissions restacadi damb er exercici deth cargue, exceptat qu'es interèssi deth representat e es dera Generalitat siguen opausadi o contradictòris.
De un aute costat, er emparament d’aguesti drets non serie complèt se non comportèsse egalament eth dret a èster beneficiari des garanties de besonh entà hèr front as reclamacions que se presenten contra es trabalhadors publics, entà pr'amor d’evitar qu'aguestes reclamacions poguen comportar un perjudici en patrimòni personau des persones implicades.
II
Es nauti cargues e es membres deth Govèrn gaudissen egalament de garanties e principis que les protegissen en exercici des sòns cargues e foncions. D’acòrd damb er article 68.1 der Estatut d’autonomia de Catalonha, eth Govèrn dirigís era accion politica e era Administracion dera Generalitat e, en conseqüéncia, es sues accions e decisions se regissen peth principi de discrecionalitat, era quau causa li autrege un ample marge de decision entà definir es politiques publiques e es actuacions que ne hèn part. Era autonomia politica des comunitats autonòmes e era sua capacitat d’autogovèrn, en paraules deth Tribunau Constitucionau, se manifèste sustot ena capacitat d’elaborar es sues politiques publiques en matèries dera sua competéncia (senténcies deth Tribunau Constitucionau 13/1992, fondament juridic 7, e 192/2000, fondament juridic 7).
En conseqüéncia, eth contròl jurisdiccionau des actes politics deth Govèrn correspon, d’un costat, ara jurisdiccion contenciosa administrativa mejançant un contròl afeblit e limitat as aspèctes formaus, procedimentaus e competenciaus –ei a díder, es elements regladi des actes– e, de un aute, ara jurisdiccion constitucionau. Es actes politics deth Govèrn e er exercici des sues potestats discrecionaus sonque son sometudi ara Constitucion e ath blòc dera constitucionalitat, en eth quau s'inserís er Estatut d’autonomia de Catalonha, e eth sòn contròl a de respectar en tot cas eth principi dera division de poders e era posicion institucionau deth Govèrn, en tot tier en compde era existéncia d’un nuclèu de discrecionalitat indisponible.
Er exercici per part deth Govèrn dera direccion politica includís tant er establiment de directritzes coma de politiques publiques, mès, ath delà, es membres deth Govèrn, en exercici des sues foncions, gaudissen de toti es drets fondamentaus constitucionaument protegidi, coma era libertat d’expression, eth dret de reünion o era libertat d’informacion damb caractèr refortilhat, coma a reconeishut repetidament era jurisprudéncia deth Tribunau Europèu de Drets Umans, de manèra qu'er exercici licit d’aguesti drets en cap de cas non pòt comportar un perjudici economic ara Generalitat. En madeish sens, tanpòc non se pòt hèr responsables d’aguestes accions as trabalhadors publics qu'agen intervengut enes actuacions administratives corresponentes en tot complir toti es tramits legaument preceptius, donques eth contròl d’oportunitat ei especiaument vedat, en paraules deth Tribunau Constitucionau, as organs de contròl o d’intervencion.
Atau madeish, entre es politiques publiques que, en encastre des sues competéncies, correspon definir e dirigir en Govèrn, se i includís era accion exteriora, que se fondamente en article 193 der Estatut d’autonomia e que se configure coma un manament adreçat ara Generalitat entà qu'impulse era projeccion de Catalonha en exterior e ne promòigue es interèssi en aguest encastre. Ar emparament d’aguest manament estatutari eth Govèrn pòt acomplir quinsevolh activitat adreçada ara obtencion d’aguestes fins, tant en exercici des sues competéncies coma en defensa des sòns interèssi, damb eth solet limit constitucionau des relacions internacionaus que corresponen ara competéncia der Estat, e tanben d’autes competéncies estataus damb projeccion exteriora, coma era sanitat exteriora o eth comèrç exterior.
Totun, era reconeishença dera accion exteriora des comunitats autonòmes ei autaplan anteriora ar Estatut d’autonomia en vigor, donques, coma an senhalat era doctrina e era jurisprudéncia constitucionau, a eth fondament constitucionau en principi d’autonomia qu'establissen es articles 2 e 147 dera Constitucion, en tant qu'ei un esturment ordinari entar exercici des sues competéncies e era defensa des sòns interèssi.
III
Entà hèr front as sues responsabilitats e obligacions legaus d'emparament des servidors publics, era Generalitat a soscrit polisses de responsabilitat civiu entara cobertura des risqui en qué pogue encórrer. En conseqüéncia, en cas de sinistre, se meten en marcha es mecanismes de cobertura corresponenta. Totun, aguesta situacion s’a alterat e actuaument s’excludissen determinadi risqui des polisses soscrites, exclusion que, eventuaument, pòt auer efèctes retroactius.
Aguest cambi afècte situacions fòrça diuèrses en qué se pòden trobar es servidors publics e que s’an anat incrementant enes darrèri ans. Atau, afècte negativament as drets des foncionaris, as nauti cargues, as directius e, autaplan, as membres deth Govèrn que se i an vist implicadi. Donques, ei de besonh e urgent qu'era Generalitat adòpte mesures complementàries as mecanismes existents adreçades a garantir e protegir eth dret ara indemnitat des persones afectades en exercici des sues foncions, aumens enquia que non i age un prononciament judiciau que declare damb caractèr fèrm era sua responsabilitat disciplinària, compdabla o penau. Un des cassi que hèn de besonh e urgenta aguesta actuacion, pera situacion de vulnerabilitat en qué se tròben es persones afectades deuant d’ua decision administrativa non fèrma, son es Actuacions prealables 80/2019 deth Tribunau de Compdes, sector public autonomic (Informe de fiscalizacion relatiu ara destinacion des recorsi assignadi ara execucion des politiques d’accion exteriora dera Comunitat Autonòma de Catalonha, corresponenti as exercicis 2011-2017), objècte dera notificacion dera liquidacion provisionau damb data deth 30 de junh de 2021, qu'afècte diuèrsi nauti cargues, responsables politics e foncionaris dera Generalitat.
Era brevetat des terminis en fòrça d’aguesti cassi e era manca de mecanismes entà dar cobertura ara situacion produsida obliguen era Generalitat a adoptar, damb caractèr urgent e generau, es mesures de besonh entà garantir tant eth principi d’indemnitat coma er emparament des drets fonamentaus de toti es servidors publics afectadi per sinistres non corbidi pes polisses de responsabilitat civiu e patrimoniau actuaus dera Generalitat, mejançant un hons especific complementari des polisses soscrites.
IV
Aguesta lei s’apròve ara empara dera potestat d’autoorganizacion e des competéncies qu'er Estatut d’autonomia atribuís ara Generalitat enes articles 136, en matèria de foncion publica; 159.1 e 2, en matèria de regim juridic, procediment e responsabilitat patrimoniau des administracions publiques catalanes, e 211, en matèria d’ordenacion e regulacion des finances dera Generalitat.
Article 1. Objècte 
Er objècte d’aguesta lei ei era regulacion deth Hons Complementari de Risqui dera Generalitat de Catalonha.
Article 2. Finalitat deth Hons Complementari de Risqui dera Generalitat de Catalonha 
Eth Hons Complementari de Risqui dera Generalitat de Catalonha (FCRCAT) ei er esturment entà hèr front as obligacions legaus que corresponen ara Generalitat en çò que hè as risqui non corbidi pes polisses d’assegurances de responsabilitat civiu, patrimoniau e compdabla soscrites pera Generalitat per sinistres que poguen afectar es persones comprenudes en encastre subjectiu d’aguesta lei en exercici deth sòn cargue o foncions que se poguen veir afectades en sòn patrimòni per resolucions o actes administratius o judiciaus en procediments administratius o judiciaus que non agen concludit damb resolucion fèrma.
Article 3. Encastre d’aplicacion subjectiu
S’includissen en encastre d’aplicacion subjectiu d’aguesta lei es persones qu'agen o agen agut era condicion de personau ath servici dera Administracion dera Generalitat e des entitats e organismes deth sòn sector public, de nauti cargues e de membres deth Govèrn dera Generalitat.
Article 4. Dotacion minimau deth Hons Complementari de Risqui dera Generalitat de Catalonha 
Era dotacion minimau deth Hons Complementari de Risqui dera Generalitat de Catalonha demore fixada iniciaument en 10 milions d'èuros. Annaument se i a de hèr ua aportacion per un impòrt aumens parièr as liquidacions que s’agen amiat a tèrme er an anterior damb cargue ad aguest hons, damb era actualizacion corresponenta.
Article 5. Gestion deth Hons Complementari de Risqui dera Generalitat de Catalonha
Eth Govèrn pòt encuedar era gestion deth Hons Complementari de Risqui dera Generalitat de Catalonha a ua entitat gestora constituïda ad aguest efècte o a ua entitat gestora ja existenta, o ben pòt determinar que l’assumisque dirèctament eth departament competent en matèria de finances.
Article 6. Risqui corbidi
Es risqui que corbís eth Hons Complementari de Risqui dera Generalitat de Catalonha son es que patissen es persones includides en encastre subjectiu d’aguesta lei e que son excludidi dera cobertura des polisses d’assegurances de responsabilitat civiu, patrimoniau e compdabla soscrites pera Generalitat, entà corbir es obligacions que, d’acòrd damb era normativa en vigor, li correspon assumir dirèctament pes damatges corporaus e materiaus e es conseqüéncies dirèctes d’aguesti damatges, pes perjudicis economics puri, que non son conseqüéncia de damatges materiaus o corporaus prealables, causadi per accion o omission a tresaus persones en exercici dera sua activitat, e tanben pera responsabilitat civiu professionau, includida era responsabilitat compdabla, mentre non i requèigue ua senténcia fèrma.
Article 7. Condicions entà sollicitar era cobertura 
1. Era cobertura deth sinistre damb cargue ath Hons Complementari de Risqui dera Generalitat de Catalonha s'amie a tèrme damb era presentacion prealabla d’ua sollicitud, d’acòrd damb eth modèl includit en annèxe d’aguesta lei, deuant era entitat o organ gestor deth Hons. Era sollicitud a d’anar acompanhada d’ua declaracion responsabla en qué era persona sollicitanta manifèste que complís es condicions següentes: 
a) Que non existís ua resolucion judiciau fèrma que declare illicites es actuacions realizades.
b) Qu'eth risc non ei corbit per cap de polissa d’assegurança soscrita pera Administracion dera Generalitat o per bèra entitat deth sòn sector public.
c) Qu'era Generalitat non a iniciat cap accion contra era persona afectada ne, en particular, cap de procediment disciplinari o sancionador ne cap de procediment judiciau de reclamacion de responsabilitat civiu.
2. Sense perjudici des efèctes dera declaracion responsabla des dera presentacion dera sollicitud, era entitat o organ gestor l'a de comunicar, entà que sigue verificada, as organs següents: 
a) En çò que hè ar apartat 1.a, as organs competenti en matèria de representacion e defensa juridica dera Generalitat.
b) En çò que hè ar apartat 1.b, as organs competents en matèria d’assegurances dera Generalitat.
c) En çò que hè ar apartat 1.c, simultanèament a toti es departaments dera Administracion dera Generalitat entà que ne verifiquen eth compliment en çò que hè as pròpris departaments e as entitats que i son adscrites o que ne depenen.
3. Era inexactitud, faussetat o omission de caractèr essenciau de quinsevolh donada o document qu'acompanhe era sollicitud o cònste ena declaracion responsabla compòrte era impossibilitat de gaudir dera cobertura e genère ua obligacion de retorn, sense perjudici des responsabilitats penaus, civius o administratives a qué pogue dar lòc.
4. Eth perjudici patrimoniau s’a d’acreditar mejançant era aportacion dera resolucion o er acte relatiu ath procediment administratiu o judiciau que l’afècte, eth quau non pòt auer concludit per resolucion judiciau fèrma.
5. S'es afectadi peth perjudici patrimoniau ac son en concèpte de responsabilitat solidària, era emission dera garantia non pòt superar eth totau der impòrt reclamat e, se non i a acòrd entre es afectadi, s’a de distribuïr proporcionaument entre eri. En tot cas, era garantia non pòt superar individuaument eth 50% deth totau a distribuïr, exceptat qu'er impòrt reclamat non supère eth 5% deth Hons Complementari de Risqui dera Generalitat de Catalonha.
6. Es organs competents an d'amiar a tèrme era verificacion qu'establís aguest article en un termini de dètz dies a compdar de londeman deth dia que receben era comunicacion.
7. Era entitat o organ gestor, s'er expedient se resòlv favorablament, a de garantir ara entitat financèra era emission der aval damb un depòsit a cargue deth Hons Complementari de Risqui dera Generalitat de Catalonha. Aguest contraaval a caractèr reglat e s’a de formalizar d’acòrd damb eth procediment establit per reglament.
Article 8. Obligacion de retorn
1. Se se produsís un prononciament judiciau fèrm e, s'escatz, s’an agotat totes es vies d’impugnacion jurisdiccionaus, estataus e internacionaus, se confirme era existéncia de responsabilitat compdabla o civiu derivada d’un delicte per part des beneficiaris e s’a executat era garantia, se genère un credit de dret public de devolucion per part des beneficiaris des impòrts garantidi, e tanben des interèssi e des despenes que s’agen produsit per arrason des garanties efectuades damb cargue ath Hons Complementari de Risqui dera Generalitat de Catalonha.
2. Era obligacion de retorn a era naturalesa de dret public per part dera Generalitat e aguesta a d'amiar a tèrme totes es actuacions de besonh entà recaptar er impòrt corresponent, autaplan eth procediment executiu de recaptacion, d’acòrd damb çò qu'establís era normativa en vigor.
3. Es beneficiaris, d’acòrd damb era normativa generau de recaptacion, pòden sollicitar er ajornament dera accion de retorn. En tot cas, era resolucion administrativa d’ajornament a de garantir qu'era obligacion de retorn se hèsque efectiva.
4. S'es beneficiaris interpausen un recors d’empara deuant eth Tribunau Constitucionau o presenten ua demanda ath Tribunau Europèu de Drets Umans, era Generalitat pòt non exercir era accion de retorn enquia qu'aguesti tribunaus non dicten ua senténcia qu'age caractèr desestimatòri o ua resolucion que ne declare era inadmission, o ben que non permete era revision dera senténcia dictada pes tribunaus estataus. S'era senténcia deth Tribunau Constitucionau o deth Tribunau Europèu de Drets Umans estime eth recors interpausat o era demanda presentada, er exercici dera accion de retorn demore condicionat, s'escatz, a çò que dispòse era senténcia que dicten es tribunaus estataus.
Article 9. Actuacions entara dotacion deth Hons Complementari de Risqui dera Generalitat de Catalonha
1. Eth departament competent en matèria de finances a d'amiar a tèrme es actuacions corresponentes entà dotar eth Hons Complementari de Risqui dera Generalitat de Catalonha des recorsi economics de besonh.
2. Era modalitat de contròl des operacions de besonh entara dotacion deth Hons Complementari de Risqui dera Generalitat de Catalonha ei eth contròl posterior, damb es fins e eth procediment qu'establís eth Decrèt lei 46/2020, deth 24 de noveme, de mesures urgentes de caractèr administratiu, tributari e de contròl financèr.
Disposicions transitòries 
Prumèra. Gestion provisionau deth Hons Complementari de Risqui dera Generalitat de Catalonha
Mentre eth Govèrn non constituïsque era entitat gestora deth Hons Complementari de Risqui dera Generalitat de Catalonha o n’encargue era gestion a ua entitat ja constituïda o ben l’assumisque dirèctament eth departament competent en matèria de finances, se n’encuede era gestion, excepcionaument e provisionaument, ar Institut Catalan de Finances.
Dusau. Atorgament excepcionau dera garantia
Se, en moment dera entrada en vigor d’aguesta lei, non ei possible aplicar çò qu'establís er article 7.7, era entitat o organ gestor, excepcionaument, pòt autrejar era garantia per quinsevolh mejan admetut en dret, sense perjudici que posteriorament aguesta garantia sigue substituïda d’acòrd damb çò qu'establís eth nomentat article 7.7.
Disposicion derogatòria. Derogacion deth Decrèt lei 15/2021
Se derògue eth Decrèt lei 15/2021, deth 6 de junhsèga, de creacion deth Hons Complementari de Risqui dera Generalitat de Catalonha.
Disposicions finaus
Prumèra. Modificacion deth tèxte rehonut dera Lei der Institut Catalan de Finances
Se hig ua disposicion transitòria ath tèxte rehonut dera Lei der Institut Catalan de Finances, aprovat peth Decrèt legislatiu 4/2002, deth 24 de seteme, damb eth tèxte següent: 
«Disposicion transitòria
»Er Institut Catalan de Finances s’a d’encargar dera gestion provisionau deth Hons Complementari de Risqui dera Generalitat de Catalonha mentre eth Govèrn non constituïsque era entitat gestora deth Hons o n’encuede era gestion a ua entitat ja constituïda, o ben l’assumisque dirèctament eth departament competent en matèria de finances.»
Dusau. Abilitacion normativa
S’abilite eth Govèrn entath desplegament e era execucion d’aguesta lei, qu'includís era modificacion, s'escatz, des modèls de sollicitud e de declaracion responsabla includidi en annèxe, per orde deth titular deth departament competent en matèria de finances.
Tresau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.
Annèxe 
Modèl de sollicitud a presentar ara entitat gestora deth Hons[footnoteRef:1] [1: * Institut Catalan de Finances
] 

1. Donades dera persona sollicitanta
Nòm e cognòms: 
DNI: 
Adreça: 
Telefòn de contacte: 
Adreça electronica entà notificacions: 
Manifèsti: 
2. Hèts:
.........
.........
.........
3. Responsabilitat solidària
Òc
Non
S'adjunhe acòrd
Òc
Non
4. En conseqüéncia, solliciti: 
Qu'era Generalitat de Catalonha, per miei deth Hons Complementari de Risqui dera Generalitat de Catalonha, dongue cobertura economica ara quantitat de ..............., que se’m reclame en concèpte de responsabilitat civiu/patrimoniau/compdabla en procediment administratiu/judiciau ..... En cas que resulte condemnat damb senténcia fèrma enes tèrmes qu'establís er article 8.1 dera Lei deth Hons Complementari de Risqui dera Generalitat de Catalonha, me comprometi a retornar es impòrts garantidi, e tanben es despenes e es interèssi corresponenti.
(Lòc, data e signatura dera persona sollicitanta)
Es donades que facilitatz seràn tractades per Institut Catalan de Finances (d'ara tà deuant, tanben er ICF) o ben pera entitat o organ gestor que se determine, en qualitat de responsable deth tractament, damb era fin de tramitar era sollicitud de cobertura deth sinistre d’acòrd damb çò qu'establís era Lei deth Hons Complementari de Risqui dera Generalitat de Catalonha. Era basa juridica de legitimacion entath tractament des donades personaus se tròbe ena execucion dera vòsta peticion.
Es donades se conservaràn pendent eth temps de besonh entà tramitar era sollicitud e entà complir es obligacions legaus as quaus era entitat o organ gestor sigue sometut.
Podetz exercir eth dret d’accès, rectificacion, supression, limitacion, portabilitat o, s'escatz, oposicion. Podetz exercir aguesti drets per diferentes vies.
En cas qu'era entitat gestora sigue er ICF: 
– Per corrèu electronic, en tot enviar un messatge a protecciodedades@icf.cat.
– Per escrit, tara adreça postau Gran Via de les Corts Catalanes, 635, 6au, 08010 Barcelona.
– Mejançant es formularis deth web http://www.icf.cat/ca/common/Privacitat/.
En toti es casi, tostemp podetz presentar era reclamacion apertienta deuant eth delegat de proteccion de donades der ICF (dpoICF@icf.cat) o dera entitat o organ gestor corresponent, o ben dera Autoritat Catalana de Proteccion de Donades (www.apdcat.cat).
Entà mès informacion, consultatz era politica de privadança der ICF en www.icf.cat.
(Es referéncies ar ICF se pòden substituïr pera denominacion dera entitat o organ gestor qu'en futur gerisque eth Hons.)
Adjunhetz ua declaracion responsabla sus eth compliment des condicions legaus e era documentacion acreditativa dera existéncia deth procediment administratiu/judiciau e der impòrt reclamat.
Modèl de declaracion responsabla sus eth compliment des condicions legaus
Donades dera persona declaranta
Nòm e cognòms: 
DNI: 
Adreça: 
Telefòn de contacte: 
Adreça electronica entà notificacions: 
Departament dera Generalitat o entitat deth sector public dera Generalitat a on preste o a prestat servicis: 
Periòde de prestacion des servicis 
Declari responsablament que: 
a) Non existís cap de resolucion judiciau fèrma que declare illicites es actuacions amiades a tèrme.
b) Eth risc non ei corbit per cap de polissa d’assegurança soscrita pera Administracion dera Generalitat o per bèra entitat deth sòn sector public.
c) Era Generalitat non a iniciat cap accion contra era persona afectada e, en particular, cap de procediment disciplinari o sancionador ne cap de procediment judiciau de reclamacion de responsabilitat civiu.
Autorizi era Generalitat de Catalonha e era entitat o organ gestor deth Hons Complementari de Risqui dera Generalitat de Catalonha entà que poguen sollicitar, s'escatz, era informacion de besonh entath contròl e seguiment dera sollicitud e hèr es consultes de besonh entà acreditar aguesti hèts.
(Lòc, data e signatura dera persona declaranta)
1

